
Ụmịedemede 

Nchọcha a lebara anya n'ihe ịma aka n’ihu cheere asụsụ Igbo aka mgba n’iji ntaneeti rụpụta ọrụ. 

Ọrụ ntaneeti na-arụ n'oge ugbu a dị ọtụtụ site n'ịzu ahịa ruo n'asụsụ, agụm akwụkwọ, mgbasa ozi, 

omenaala, na ime njem. N’oge ugbu a ụfọdụ ndị Igbo anaghị enwe mmasị ịgụ ma ọ bụ ịsụ asụsụ 

ha, tinyere inwe mmasị n’ebe mmekọrịta dị n'etiti asụsụ Igbo na ntaneeti dị. N’otu aka ahụ e 

nweghị ọzụzụ maka iji ntaneeti eme ihe na-ebe ọtụtụ ndị nkụzi asụsụ Igbo nọ; nke a na-enwe 

nkọwa okwu nke asụsụ Igbo zuru oke n'ọwa ntaneeti.  N’ihi ya ka nchọcha a ji lebaa anya na 

nsogbu iji ntaneeti arụ ọrụ na-enye ndị nkụzi na ndị chọrọ ịmụta asụsụ Igbo. E lebakwara anya ka 

iwebata nkọwa okwu Igbo n'ọwa ntaneeti ga-esi enye aka n'ebe asụsụ Igbo dị.  Ọ bụ nchọcha 

nkọwa nke e sitere n’ajụjụ ọnụ were nweta ngwa ọrụ e jiri mee nchọcha a. A tụlekwara atụtụ Ike 

Agbụrụ Asụsụ (Ethnolinguistic Vitality Theory), nke si n'aka Giles, Bourhis and Taylor (1977). A 

ga-esite na nchọcha a, nyere ndị nkụzi aka ịhụ ka ọwa ntaneeti ga-esi mee ka nkụzi dị mfe. Ọ ga-

eme ka ụmụ akwụkwọ ndị na-agụ asụsụ Igbo mata na ọ bụghị ihe efu ka ha na-eme n'iji ntaneeti 

arụ ọrụ na ha nwere ike isi n'ụzọ dị otu a kpata ego n’ihi n’ọwa ntaneeti bụ nke ọhanaeze ji arụ ọrụ 

kwa ụbọchị. Nchọcha a ga-enyekwara ha aka isi n'ụzọ ọwa ntaneeti were mụta asụsụ Igbo. Ọ dị 
mkpa ịkawlite asụsụ Igbo n’ogo iji ya na-arụpụta ọrụ n’asụsụ Igbo, nke a ga-enye ndị mmadụ 

mgbazi mgbe ha mere nsụhie ma ọ bụ ndehie n'asụsụ Igbo.  

Okwu mmalite 



Asụsụ Igbo bụ nke ụfọdụ ndị Igbo na-eleghara anya nke ukwuu ma were asụsụ ndị mbịambịa bụ 

asụsụ bekee hiwe isi. Ọnọdụ a mere ka asụsụ Igbo bụrụ nke nọ n'ọnọdụ mwute na anya mmiri n'ihi 

na ọtụtụ ndị nne na nna bụ ndị hụrụ asụsụ Igbo dị ka ihe e nweghị ihe e ji ya eme. Nke a mere na 

ụfọdụ anaghị echeta ya n'echiche ịsụrụ ụmụ ha asụsụ Igbo ebe ha na-adọkwa onye ọ bụla nọ ha 

nso aka na ntị ka ha ghara ịsụ Igbo ebe ụmụ ha nọ.  Ndị dị etu a chefuru na ọ bụ asụsụ onye na-

ekwu ebe onye si, ya bụ na asụsụ onye bu njirimara onye. Ọ bụ n'ihi ụdị agwa a ụfọdụ ndị Igbo 

na-akpaso asụsụ Igbo mere Igbo ji na-anwụ na-eleghị anya n'azụ kwa ụbọchị. Ederede na akụkọ 

gbasara etu asụsụ dị iche iche dị na mba Afrịka sịrị anwụ malitere kemgbe njedebe afọ 1990 ma 

ka na-aga n'ihu. Ọnwụnwụ asụsụ Igbo n' ihi nleghara anya ndị nwe asụsụ Igbo bụ ya kpatara 

UNESCO jiri kwaa akwa arịrị kwụsie ike site n'ederede ha n'asụsụ Igbo nwere ike ịnwu ma ọ bụ 

o gaghị agafe senchurị anyị nọ n'ime ya bụ senchurị nke iri abụọ na otu ma amaghị ihe e mere ya. 

Ọ bụ n'ihi ọnọdụ dị otu a ka nchọcha a ji dị mkpa iji chọ ụzọ dị iche iche a ga-esi kwalite asụsụ 

Igbo ka ndị mmadụ nwee mmasị na ya ọzọ.  

Enyemaka Ntaneeti n’agụmakwụkwọ 

Ntaneeti bụ nnukwu netwọk jikọrọ kọmputa dị na mba ụwa ọnụ. Mmadụ na-esite na ntaneeti zie 

ozi ma ọ bụ kwurita okwu n’agbanyeghi ebe onye ahụ nọ. Ntaneeti sokwa n’otu ụzọ e si agụ 

akwụkwọ n’oge dị ugbu a. Dị ka Sylvia (2002) si kwụọ, iji ntaneeti na-agụ akwụkwọ nwere ike 

inye aka n'ịmụta na ikuzi ihe n'otu n'otu dị ka, inyefe ụsa ngwa ngwa, mmepe nkwurịta okwu na 

nke ide ihe n'ịbawanye mkpali maka mmụta n'ịdabere n'onwe ya. Nke a na-egosi na ntaneeti dị 
nnukwu mkpa na mmụta. Ugwulebo na Okoro (2016) kọwara na ntaneeti na-enyere ụmụ akwụkwọ 

aka site n’uzo dị iche iche n’agbanyeghi nsogbu dị iche iche e nwekwara ike inweta site n’iji 
ntaneeti arụ ọrụ n’ogige ụlọakwụkwọ. N’ihi nke a, ka Oberiri na Timothy (2018) jiri kwue na 
ọnọdụ enweghi e-libiri nke ga-enyere ụmụ akwụkwọ aka inweta ederede dị iche iche na-egbughi 

oge so n’otu ihe na-adọghachi mmụta azụ. N’aka nke ọzọ, Mohd (2017) na-ekwukwa na e nwere 

uru na ọghọm sitere n’iji ntaneeti arụ ọrụ n’ebe ọ metụtara ụmụ akwụkwọ.  Mana n’ebe asụsụ nọ, 

e nweela ọtụtụ mgbanwe, nke Zoe (2010) kwuru na o dị ọtụtụ mgbanwe nke batara n’asụsụ mana 

n’ihi aka ntaneeti na-enyere asụsụ, o mere ka mgbanwe ndị ahụ dị mfe ma dịkwa ọsịịsọ.  

David (2017) mere ka a mata na ogo ndị mmadụ si eji ntaneeti arụ ọrụ na-agbago kwa ụbọchị n'ihi 

ya, ọ kọwara na owa ntaneeti bụ nnukwu ngwaọrụ na-enyere mmụta aka iru ọrụ n'ihi ọtụtụ ngwaọrụ 

mmụta ji arụ ọrụ bụ site n'igwe ntaneeti ka ha si enweta ya. O mekwara ka a mata na ogo e ji akuzi 

asụsụ n'igwe ntaneeti na-amụba kwa ụbọchị. Nke a na-egosi na ntaneeti bụ otu ụzọ e si akwalite 

asụsụ. Ugwu (2013 kwadoro echiche a, site n’ikwu na asụsụ Igbo bụ asụsụ ejimara ndị Igbo bụ 

nke e nwere ike ikwalite site n'iji ụzọ ọgbara ọhụrụ nke ICT nke pụtara infomeshun komunikeshun 

tekinoloji bụ nke e ji eme ọtụtụ ihe  n'oge ugbu a site n'ikerita akwụkwọ agụmagụ dị iche iche ruo 

na nzikọrịta ozi bụ nke a na-enwe ọtụtụ ihe ịmaaka n'ihu n'akụkụ nke ndị nkụzi na ụmụ akwụkwọ. 

Ọ tụnyere alo dị iche iche, ụzọ ndị a ga-agbaso iji hụ na ịma aka ndị a na-ahụ n'iji igwe ọgbara 

ọhụrụ ICT were na-akuzi asụsụ Igbo ga-abụ akụkọ gara aga. N’otu aka ahụ, Ejiofor (2009) 

kọwapụtara na onye Igbo na-ekwu okwu n'asụsụ Igbo ugbu a, n'okwu bekee na-aka apụta ihe karịa 

nke Igbo iji zipụta n'ihe ọ na-ekwu bụ eziokwu. Ajụjụ ndị ọ jụrụ gụnyere:  

- Ọ nwere onye Igbo gụrụ akwụkwọ ị matara nwere ike gụọ Igbo were were n'agwọkọghị ya asụsụ 

bekee?  

- Ọ bụghị eziokwu na ị chọọ izonarị onye Igbo ihe taa, i dee ya n'asụsụ Igbo dowere ya na tebụlu 

na be ya?  



- I hụtụla okwu nnabata ndị Igbo na-agụrụ nnukwu onye ọbịa ha bụkwa onye Igbo n'ala Igbo, e 

dere n'Igbo?  

Ejiofor (2009) depụtakwara na ọ nwere ụlọakwụkwọ dị n'ala Igbo taa, ebe a na-apịa nwata ihe 

n’ihi na ọ sụrụ Igbo, tinyekwara na ọtụtụ ndị nne na nna na-akpọrọkwa ụmụ ha tinye 

n’ụlọakwụkwọ ebe a naghị asụ ma ọ bụ na-akuzi asụsụ Igbo. N'ọtụtụ ezinaụlọ taa, ọ bụ asụsụ 

bekee ka ha na-asụ na be ha etu e si asụ na be ndị ọcha, ma nne na nna ma ụmụaka ọ bụ ihe ndị a 

niile odee depụtara na-egosi aka mgba na-echere asụsụ Igbo n'ụbọchị taata ma dowezịa asụsụ Igbo 

n'ọnọdụ ọ hụtara onwe ya taata n'ala Naịjiria.  

 

Atụtụ Nchọcha  

Otu n’ime atụtụ e elebara anya n'ebe a bụ atụtụ Kenkwado Kọmputa Ọmụmụ (Computer supported 

Collaborative Learning Theory) pụtara ebe ọmụmụ weere ọnọdụ na mkparịtaụka nke na-adị ire 

site n'iji kọmputa ma ọ bụ ntaneeti. Ọ bụ ụdị mmụta a maara site n'ikekọrịta na ịmepụta ihe ọmụmụ 

n'etiti ndị sonyere na e ji nkanaụzụ dị ka ụzọ isi na-enwe mkparịtaụka. Atụtụ Kenkwado kọmputa 

ọmụmụ nwere ike ịmejupụtara na ntaneeti na klas si ya na gburugburu ebe mmụta.  

Stahl, Koschmann na Suthers (2006) kwuru na dị ka mmadụ na ibe ya na-eji kọmputa enwe 

mkparịtaụka n'etiti onwe ha, gosiri etu kọmputa si akwalite ọmụmụ asụsụ site na mkparịtaụka. Nke 

a gosiri na etu mmadụ na ibe ya si enwe mmekọrịta nke gbadoro ụkwụ n'iji nkanaụzụ dị na kọmputa 

ma na-arụrịta ụka bụkwa etu mmadụ ga-esi were kọmputa kwalite asụsụ ya site na mkparịtaụka dị 
n'etiti mmadụ na ibe ya.  

Stahl, Koschmann na Smithers (2006) Kọwara na iji kọmputa kwalite asụsụ na omenaala ndị bụ 

mkparịtaụka dị n'etiti mmadụ na ibe ya kwesịrị ka e nwee mgbasa ozi ọhụụ nke ga-enye aka kwalite 

asụsụ. Ha Kọwakwara na tupu nke a adị ire na nwata akwụkwọ kwesịrị ịma ka e si apị kọmputa. 

Ọ bụrụ na e tinye anya n'atụtụ a, a ga-achọpụta na e nwere ike iji kọmputa na ntaneeti kwalite 

asụsụ. N'aka nke ọzọ, ihe ọ pụtara bụ na oge mmadụ na-eji kọmputa eme mkparịtaụka, ọ ga-enye 

aka ịkwalite asụsụ na omenaala ndị.  

Atụtụ ọzọ e lebara anya nke e ji mee nchọcha a kpọm kwem bụ atụtụ Ike Agbụrụ Asụsụ 

(Ethnolinguistic Vitality Theory), nke si n'aka Giles, Bourhis and Taylor (1977). Ọ bụ eziokwu na 

atụtụ a kọwara n'elu bụ atụtụ kenkwado Kọmputa ọmụmụ metụtara aka gbasara ntaneeti mana 

atụtụ Ike Asụsụ Agbụrụ metụrụ aka n'ụzọ e si akwalite asụsụ nne na nna ma leba anya n'amụmamụ 

asụsụ nke abụọ. Ihe bụ nnukwu nsogbu asụsụ Igbo nwere bụ asụsụ nke abụọ. Ebe ọ bụ n'asụsụ 

njiarụọrụ (official language) nke ala anyị bụ asụsụ bekee, atụtụ a lebara anya ka asụsụ nke abụọ 

sịrị mmetụta asụsụ nne na nna ma chọọ ụzọ ịkwalite Asụsụ nne na nna iji hụ na ọ nweghị nke ga-

emegbu ibe ya ma hụkwa na asụsụ nne na nna agaghị anwụ. Atụtụ a na-enyocha mmasị ndị nwe 

asụsụ nwere n'ebe asụsụ ha nọ; ya bụ àgwà ha na-akpaso asụsụ ha.  

Ka ihe si gbata kwụrụ na mmekọrịta mmadụ na ibe ya n'oge ugbu a, ndị mmadụ na-achọ ịmụ ma 

ọ bụ karịa otu asusu. Mgbe ndị mmadụ malitere ịmụ karịa otu asụsụ, ọ na-eme ka ike asụsụ agbụrụ 

ghara ịbụzị ihe ọ bụbu na mbụ. Ọnọdụ dị etu a na-eme ka a gbaa mbọ ikwalite asụsụ ahụ, na-ahazi 

ya, na-enye ya ndụ ọhụrụ, mee ka ike asụsụ agbụrụ ahụ gbagote. Ọ bụrụ n’ọnọdụ ịmụ karịa otu 

asụsụ mmetụta asụsụ etu dị njọ, ọ na-eme ka ndị nwe asụsụ na-erubere asụsụ ọzọ isi, gafee n'asụsụ 

ọzọ, tinye asụsụ ahụ n'ọnọdụ nsogbu ma ọ bụ n'ọnọdụ ịnwụ anwụ (Emenanjo 2010). Ọ bụ ọnọdụ 

ịsụ ọtụtụ asụsụ na-akpata ịmụ ma ọ bụ inwe asụsụ dị iche iche. Asụsụ bụ omenaala ndị mmadụ 



nwe. Ọ bụ ya mere e ji agba mbọ ịhụ na ọnọdụ a bụ nke inwe asụsụ dị iche iche agaghị ewetara 

ọdịmma ndị mmadụ nsogbu. 

 

Ebe Mgbado Ụkwụ Atụtụ Ike Asụsụ Agbụrụ 

Atụtụ Ike Asụsụ Agbụrụ bụ maka agwa ndị mmadụ na-asụ asụsụ ma ọ bụ agbụrụ na-asụ asụsụ na-

akpaso asụsụ ha. Ndị a maara malitere atụtụ a bụ Giles, Bourhis and Taylor (1977). Ọ bụ atụtụ e 

ji amata ma ọ bụ eleba anya n'ịkwalite asụsụ nne na nna, leba anya n'amụmamụ asụsụ nke abụọ, 

mata ma ndị nwe asụsụ ahụ ha nọ n'ọnọdụ ọnwụ ma ọ bụ ịfụ efu. N'ezie, atụtụ a bụ ngwaọrụ e ji 

enyocha mmekọrịta mmadụ na ibe ya n'ihe gbasara sayensị asụsụ nke mmerenotu.  

 

Ịkọwa Ihe bụ na asụsụ Nwere Ike 

N'etu Giles, Bourhis na Taylor (1977) sịrị kowaa atụtụ a, ihe e ji ama ike agbụrụ ọ bụla nwere 

n'asụsụ ha bụ etu ndị nwe asụsụ ahụ si emekọrịta ihe, na-ahụ onwe ha dị ka otu n'ọnọdụ ọ bụla ha 

na otu ndị ọzọ mekọrọ ihe ọnụ. Ihe nke a pụtara bụ na ọ bụrụ na ike asụsụ agbụrụ ọ bụla nwere 

buo ibu hie nne, ọ ga-eme ka asụsụ ahụ nwee nkwalite, ghara ịnwụ, dị ndụ dị ka asụsụ otu agbụrụ 

nwe (ya bụ nke e jiri mara agbụrụ ahụ) onye ọ bụla ga-achọ ka a gunye ya na ndị asụsụ ha kwụsị 
ike chịm, nwee nnukwu ike.  

Ihe Ndị na-eme ka Asụsụ Agbụrụ Nwee ike 

E nwegasịrị ihe ndị na-eme asụsụ agbụrụ ka ọ bụrụ nke nwere ike. Asụsụ anaghị enweta ike na 

nkịtị. E nwere ebe ike ya si abịa, n'ihi na osisi na-amị mkpụrụ ọma, e nwere ihe na-enye ya mmiri. 

Dị ka Giles, Bourhis na Taylor (1977) sịrị kwuo, ebe ike asụsụ agbụrụ si abịa dị ato; 

a.  Ebe mbụ bụ n'ọkwa asụsụ nọ na ya.  

b.  Nke abụọ bụ site n'etu e sịrị nwee mgbanwe n'ọnụọgụgụ ndị a mụrụ ọhụrụ, ndị nwụrụla 

anwụ na ndị darala n'ọrịa, n'ihe ndị ọzọ na-eme n'agbụrụ ahụ n'oge a kpụ n'ọnụ.  

c.  Nke atọ bụ site n'enyemaka asụsụ ahụ na-enweta site n'otu dị iche iche.  

Site na nkọwa ha, ihe ụzọ atọ a asụsụ si enweta ike pụtara bụ na tupu a na-atụlekọrịta asụsụ na ibe 

ya iji chọpụta nke nwere ike na nke enweghị ma ọ bụ nke Kara ibe ya nwee ike, a ga-elebarịrị anya 

n'ụzọ ihe atọ a Giles, Bourhis and Taylor (1977) tụpụtara. Ọ bụrụ ndị ike asụsụ agbụrụ ha dị ala, 

ha nwere ike jee lakpuo n'asụsụ ọzọ ka ha n'ogo ka a ghara inwezị agbụrụ na-asụ asụsụ ahụ, mana 

ọ bụrụ n'ike asụsụ agbụrụ ahụ nọ n'ogo dị elu, ọ ga-eme ka agbụrụ ahụ chọọ ka asụsụ ha hapụ 

ịnwụ, chọkwaa ka ha kwalite asụsụ agbụrụ ahụ, mee ka omenaala agbụrụ ahụ pụọ iche na 

gburugburu ha. Nke a bụ maka ike asụsụ agbụrụ dị elu.  

Mputara ya bụ na atụtụ a bụ atụtụ e ji enyocha ihe ndị ahụ dị iche iche e ji mara etu ike asụsụ 

agbụrụ ha. Itule ọkwa asụsụ nọ na ya ga-egosi ma ọ bụ asụsụ na omenaala a na-akwanyere ugwu 

ma ọ bụ na ọ bụghị. Ọ bụrụ ịtule ka ọnụọgụgụ ndị a mụrụ ọhụrụ na ndị nwụrụ anwụ sịrị gbata 

kwụrụ, a ga-achọkwa ịmata etu ọnụọgụgụ ndị a mụrụ ọhụrụ na ndị gawara mba ọzọ nakwa ndị si 
mba ọzọ bata sịrị dị. A ga-achọ ịma etu ọpụpụ ndị pụrụ apụ sịrị mmetụta ike asụsụ agbụrụ ahụ 

nwere.  



Ọ bụrụ ịtule ọnọdụ enyemaka asụsụ nwetara n'aka otu dị iche iche, a ga-achọ etu e si e ji asụsụ ahụ 

eme ihe n'otu, ụlọ mgbasa ozi, ụlọ akwụkwọ, ndị egwu, n'ọrụ bekee, n'omenaala na ihe ndị ọzọ. 

Ụdị enyemaka a nwere ike bụrụ n'ime nchọcha, ịmepụta iwu e ji akuzi asụsụ ahụ. N'inyocha ọnọdụ 

enyemaka asụsụ nwetara, a ga-achọ ịma ka ndị otu dị iche iche ma ọ bụ ndị abụghị otu (ndị nne na 

nna, ezinaụlọ wdgz), ndị gọọmenti, ndị ụlọọrụ, ndị ekpemekpe, ndị omenaala na ndị ndọrọndọrọ 

ọchịchị si enye aka n’ịkwalite asụsụ ahụ. Ọ bụkwaazị enyemaka n’ebe asụsụ nọ ime ka e jiri asụsụ 

na-eme mgbasa ozi n'akwụkwọ akụkọ na nke onyonyo.  

Ka E si Etinye Atụtụ a N'ọrụ 

E nwere usoro dị iche iche a ga-esi tinye atụtụ a n'ọrụ, ha bu; 

- Ịmata ụdị agwa ndị mmadụ na-akpaso asụsụ: E ji atụtụ a amata ebe a ga-eleba anya n'ịmata ụdị 
agwa ndị mmadụ na-akpaso asụsụ agbụrụ ha, mata etu e si e ji asụsụ ahụ eme ihe n'agbụrụ ahụ, 

matakwa ebe a ga-etinye aka n'ime ka ndị mmadụ hụ asụsụ ha n'anya, kwenye n'ịkwalite ya bụ 

asụsụ.  

- Ịmata ụdị atụmatụ a ga-eji nyere asụsụ agbụrụ ahụ aka: Na nkọwa nke Giles, Bourhis and Taylor 

(1977) atụtụ ike asụsụ agbụrụ na-enye aka ka a mata kpọmkwem atụmatụ a ga e ji nyere asụsụ 

agbụrụ ahụ aka.  

- Ikpalite mmụọ ndị agbụrụ ahụ inwe mmasị n'ịmụ asụsụ ha: Ụzọ ọzọ esi etinye atụtụ ike agbụrụ 

a n'ọrụ bụ site n'ime ka mmụọ ndị agbụrụ ahụ na-anụ ọkụ ma mee ka ha na-achọ inwe mmasị n'imụ 

asụsụ ha.  

- Ịchọpụta ihe kpatara ndị mmadụ ji agbahapụ asụsụ nne na nna ha: Ihe ọzọ pụtara ihe n'atụtụ a bụ 

na ọ na-enye aka ka a chọpụta ihe na-akpata ndị mmadụ ji agbahapụ asụsụ nne na nna ha na ihe 

ndị ahụ na-emekwuaazị ha inwe mmasị na ya.  

- Iji ya mere ngwaọrụ nchọpụta agwa: Atụtụ a bụkwaazị nnukwu ngwaọrụ e ji enye aka ịchọpụta 

akparamagwa ndị nwe agbụrụ na-akpaso asụsụ ha.  

Mgbanwe Atụtụ a Gabigarala 

Giles, Bourhis and Taylor (1977) dere na ọ bụ ọkwa asụsụ nọ na ya, ụdị mgbanwe metụtara 

ọnụọgụgụ ndị a mụrụ ọhụrụ na ndị nwụrụla anwu, tinyere enyemaka e si n'otu n'ụzọ dị iche iche 

nweta na-egosi ike asụsụ agbụrụ ọ bụla nwere. Giles na Johnson (1981) kwuru na mgbanwe e 

nwerela n'atụtụ a bụ ike asụsụ agbụrụ adịla ụdị abụọ; nke eziokwu na nke uche onye. Ha na-ekwu 

na ụzọ abụọ a dịcha mkpa n'ịchọpụta ma ike asụsụ agbụrụ ọ bụla nwere ma o buru ibu ka ọ pere 

mpe (Bourhis, Giles na Rosenthal, 1981). Nke eziokwu bụ nke so n'ụzọ atọ ahụ e kwuru na mbụ e 

ji achọpụta ma asụsụ agbụrụ ọ bụ nke nwere ike ka ọ bụ nke enweghị. Nke mgbanwe pụtara ọhụrụ 

(ya bụ nke uche onye) bụ n'ihi ya ka Bourhis, Giles na Rosenthal (1981) jiri mepụta usoro ịgba ndị 
mmadụ ajụjụ ọnụ nke ha kpọrọ "sobujectivi Ethnolinguistics vitality questionaire" (SEVq) n'asụsụ 

Bekee. Ihe ha jiri mepụta ya bụ ka ha jiri ya na-amata echiche onye ọ bụla banyere otú nke ha nọ 

na ya n'asụsụ ha. Ihe mgbanwe na-egosi bụ n'uche onye abatala n'ihe ndị a na-enyocha iji mata ma 

asụsụ agbụrụ ọ bụla o nwere ike ka ọ bụ na o nweghị.  

Ntụcha Nchọcha 

Ihe Ịmaaka cheere Asụsụ Igbo aka Mgba na Ntaneeti  



A chọpụtara na e nwere ọtụtụ ịmaaka ma ọ bụ nsogbu iji asụsụ Igbo arụ ọrụ n'ọwa ntaneeti. Ụfọdụ 

n'ime ihe ndị a chọpụtara gụnyere;  

a. E nweghị mkpụrụ abiidi niile: - Ọ bụghị mkpụrụ abiidi asụsụ Igbo niile ka e nwere n'ọwa 

ntaneeti. Ọ bụ ezie n'oge ugbu a, a na-enwe mkpụrụ abiidi ndị bu ntụpọ dị ka ị, ọ, ụ n'ọwa ntaneeti 

mana mkpụrụ abiidi dị ka ṅ dị ka ọ dị na mkpụrụ okwu a bụ aṅara bụ nke a na-agaghị enweta 

n'ọwa ntaneeti.  

b. E nweghị ngwaọrụ: Iji asụsụ eme ihe na ntaneeti abụghị ihe a gba aka eme. A chọpụtara na e 

nwere ngwaọrụ dị iche iche e nwere ike iji ma ọ bụ ngwaọrụ ga-abịakọta ọnụ iji hụ na e nwere ike 

ime nke a. Ngwaọrụ ndị dị ka ekwentị, igwe kọmputa, modenu wdgz bụ ngwaọrụ ndị na-enye aka 

ịhụ n'iji asụsụ Igbo n'ọwa ntaneeti nwere isi. Ọ bụrụ na mmadụ e nwee mmasị iji asụsụ Igbo arụ 

ọrụ n'ọwa ntaneeti ma ọ nweghị ngwaọrụ ndị a, ime nke a agaghị enwe isi.  

c. E nweghị netwọku: - Nke a bụ nnukwu nsogbu a na-enwe n'iji ntaneeti arụ ọrụ. Ntaneeti bụ 

ọwa ikuku nke pụtara na ọ bụ site n'ikuku ka ọ si aga. Ikuku ntaneeti ji arụ ọrụ bụ ya ka a na-akpọ 

netwọku. Ọ bụrụ na mmadụ a chọọ ime ihe n'ọwa ntaneeti ma ọ nweghị ikuku ma ọ bụ netwọku 

ime nke a, ya bụ ihe ga-abụ nke enweghị isi n'ihi na netwọku bụ isi ihe ntaneeti ji arụ ọrụ. Ọ 

bụrụgodị na mmadụ adị njikere ma nwee ngwaọrụ e ji arụ ọrụ na ntaneeti ma netwọku adịghị ya 

bụ ihe agaghị enwe isi. A chọpụtara na netwọku so n’otu nnukwu ihe cheere asụsụ Igbo aka mgba 

na ntaneeti. 

d. E nweghị ndị a zuru azụ: - Iji ntaneeti eme ihe abụghị egwu a chị ụtaba n'aka agba. Ọ bụ ihe 

a na-enwe ọzụzụ maka ya tupu ị nwee ike ime nke a. E nweghị ndị nwere ọzụzụ n'ụzọ dị iche iche 

e si etinye asụsụ Igbo n'ọrụ n'ọwa ntaneeti bụ nnukwu ihe ịmaaka ma ọ bụ nsogbu a na-enwe n'iji 

ntaneeti arụ ọrụ n'ebe ọ metụtara asụsụ Igbo.  

e. E nweghị nkwado: - Adịghị agba aka ahụ nwata eze. E nweghị nkwado bụ nnukwu nsogbu na-

echere ndị ji asụsụ Igbo eme ihe n'ọwa ntaneeti aka mgba. Ọ bụrụ na mmadụ e nwee mmasị iji 
asụsụ Igbo eme ihe na ntaneeti ma ọ nweghị nkwado iji nweta ọzụzụ maka ime nke a ma ọ bụ o 

nweghị ngwaọrụ ma ọ bụ ndị nwere ike inye ya ngwaọrụ iji hụ na ọ mejupụtara ebumnuche ya, ọ 

gaghị enwe ike ime nke a. E nweghị ebe a na-enweta nkwado maka iji asụsụ Igbo arụ ọrụ na 

ntaneeti bụ nnukwu nsogbu. Nke a bụ oke na ọrụ gọọmenti ma ọ bụ ndị mmadụ nwere ike ime nke 

a.  

Ụzọ e nwere ike isi gbochie Ịmaaka n’ihu a na-enweta n’iji Asụsụ Igbo rụọ ọrụ na Ntaneeti 

E kwesịrị inwe ndị ga-aga ọzụzụ ịhụ n'abịịdị Igbo niile bụ nke dị n'ọwa ntaneeti iji si n'ụzọ dị otu 

a hụ na mkpụrụokwu niile bụ nke e nwere ike ịnweta na ntaneeti ma site n'ụzọ dị otu a mee ka 

asụsụ Igbo gbanye mgbọrọgwụ na ntaneeti. Ọzọ gọọmenti kwesịrị ịzụlite ndị nkụzi maara nke 

ekwe na-akụ n'ihe gbasara iji ntaneeti akuzi asụsụ n'ụlọ akwụkwọ dị iche iche ọ kachasị ndị na-

akụzi asụsụ Igbo. 

Ebe ọ bụ na netwọku bụ isi ihe a na-eme na ntaneeti, ndị ọ dị n'aka ya bụ gọọmenti na ụlọ ọrụ dị 
iche iche n'ahụ maka nke a ga-agba nnukwu mbọ iji hụ na a ga na-enwe netwọku oge ọ bụla. Onye 

ọ bụla kwa chọrọ iji asụsụ Igbo arụ ọrụ n'ọwa ntaneeti ga-ahụ na ọ nwara oko ya inweta ngwaọrụ 

ndị ahụ dị mkpa maka iji asụsụ Igbo eme ihe n'ọwa ntaneeti. N’otu aka ahụ, gọọmenti kwesịkwara 

ịkwado ndị chọrọ iji asụsụ Igbo eme ihe n'ọwa ntaneeti site n'inye haa ngwaọrụ, ebe ọzụzụ dị mma, 

ndị ọzụzụ maara nke a na-eme n'ihe gbasara asụsụ na ntaneeti, iji mee ka ndị nwere mmasị ime 

nke a nwee ike ime ya na-enweghị ọdachi ọ bụla. 



Ihe ọ bụla mmadụ na-eme ọ kachasị n'ebe ọ metụtara mmụta bụ nke ọ kwesịrị ka ọ nata ọzụzụ 

n'aka ndị maara nke e riri na ngalaba ahụ. Onye ọ bụla chọrọ iji asụsụ Igbo eme ihe na ntaneeti ga-

agba mbọ hụ na o nwetara ọzụzụ ndị kwesịrị ekwesị na ọ ga-enweta iji hụ na a ọ ga-eme nke a nke 

ọma. 

Ndị Igbo kwesịrị ime ka ọ bụrụ ihe maara ha ahụ iji asụsụ Igbo akparịta ụka n'ọwa ntaneeti ebe ọ 

bụ na o nweghị asụsụ ọ na-asụ kama ọ bụ asụsụ nke ọ bụla e ji zie ya ozi ka ọ ga-eji zipụ ya. N’otu 
aka ahụ ndị ọkammụta na ndị odee dị iche iche e nwere n'asụsụ Igbo ga-etinyekwa ọtụtụ ihe ha 

dere n'asụsụ Igbo na ntaneeti. A ga-esikwa n’ụzọ dị etu ahụ tinye ihe nchọpụta dị iche iche ya na 

nchọcha ndị e merela n'asụsụ Igbo n'ọwa ntaneeti gbasara asụsụ Igbo bịakwa nye ohere maka 

nkọwa ihe ndị ahụ na bekee nke ga-eme ka ndị mba ọzọ abụghị Igbo keta oke na ya. 

Ndị nkụzi ji ọwa ntaneeti akuzi asụsụ Igbo kwesịrị iche ihu n’ihe nsogbu a na-enweta n'iji ntaneeti 

akuzi asụsụ, ma chụọ ọtụtụ aja iji hụ na nke a nwere isi n'ihi na onye na-arachaghị ọnụ ya, ụgụrụ 

ga-aracha ya. Aja ahụ nwere ike gụnye itinye ego akpa ha mana a ga na-eme nke a n'olileanya 

n'otu ụbọchị nsogbu ndị ahụ ga-abịa na njedebe. 

O kwesịrị ka ndị Igbo na-emepe otu dị iche iche e ji akuzi asụsụ na n'ọwa ntaneeti wee sị n'ụzọ dị 
otu a na-eme ka ndị ọzọ na-amata ihe gbasara asụsụ Igbo. Ndị na-enweghị ike imepe otu dị otu a 

kwesịrị isonye ndị nke ndị ọzọ mepere nke ụfọdụ gụnyere: Igbo bụ Igbo, Igbo Wikimedia, Igbo 

Online College, egwuregwundiIgbo.com, OgenendiIgbo.com wdgz ma site n'ụzọ dị otu a na-

akwado ha. 

Ịkwalite asụsụ Igbo n'ụzọ ọgbara ọhụrụ nke ntaneeti so n'otu ihe abụghị ihe dị mfe, ọ kwesịrị ka e 

nwee nnọkọ ma ọ bụ ọgbakọ ndị ọkachamara n'ihe gbasara asụsụ na ntaneeti iji hụ ụzọ a ga-esi 

eme ka ọ bụrụ ihe dị mfe. 

O kwesịrị ka e nwee nkọwa okwu Igbo bụ kpoo n'ọwa ntaneeti iji nyere ndị chọrọ ịmụta asụsụ 

Igbo site n'ọwa ntaneeti aka ime nke a. Iji hụkwa na asụsụ Igbo na-aga n’ihu, onye ọ bụla chọrọ 

ime nchọcha yitere isiokwu ga-elebaa anya nke ọma n'ihe gbasara uru inwe nkọwa okwu Igbo 

n'ọwa ntaneeti ga-abara ndị chọrọ ịmụ asụsụ Igbo. 

Dị ka ntaneeti na ụzọ ọgbara ọhụrụ ndị ọzọ na-enye aka na nkụzi na mmụta, ọ ga-adị mma ma ọ 

bụrụ na e si n'ụzọ ndị a wee nyere asụsụ Igbo aka iji wepụ ya n'ize ndụ nke ọnwụ ma ọ bụ ịfụ efu. 

Mmechi 

Ebe ọ bụ na asụsụ bụ isi mmekọrịta mmadụ na ibe ya, nakwa mmekọrịta pụrụ iche mmadụ na 

Chukwu nwere, e wezụga asụsụ a gaghị na-enwe mmekọrịta. Ọ bụ nnukwu ihe dị mkpa ka e si na 

nchọcha a mee iji hụ na asụsụ Igbo agaghị efu.  

Ntaneeti dị ka ụzọ ọgbara ọhụrụ bụ ihe nwere ezigbo ọpụrụ iche ma dị mkpa iji kwalite asụsụ n'oge 

ugbu a n'ihi na ọ na-aga ọsịịsọ n’ịnweta ụsa n'ihe a na-achọ maka ya. Asụsụ Igbo bụ nke dị oke 

mkpa na ndụ onye ọ bụla kpọrọ onwe ya onye Igbo n'ihi ya, ọ bụ oke na ọrụ onye ọ bụla ịhụ na e 

chekwabara ya nke ọma. Igwe bụ ike. N'ihi ya, ọ bụrụ na a abịakọta ọnụ ịhụ na asụsụ Igbo ga-

akwụru chịm site n'iji ya eme ihe kwa ụbọchị, site na mkparịtaụka anyị na Waasapu, Fesbuuku, 

iziga ozi eleturoniiki (E-mail) wdgz, asụsụ Igbo ga-adịkwa n'ụdị pụrụ iche.  

Ọ bụrụ na mmadụ akpọọ ọba ya mkpọkọrọ, ụmụaka e were ya kpoo aja, mana e chekwaa ya, ọ 

bụrụ ihe e chekwara echekwa. Ịkwalite asụsụ bụ ọrụ dịịrị onye Igbo ọ bụla, ndị nna nna anyị ha 

gbara mbọ ịhụ na ha hafere anyị asụsụ Igbo n'aka, ọ bụ ọrụ dịịrị anyị niile ma okenye ma ụmụaka 



ịhụ na a gaghị aga n'ala mmụọ mụta ọkụ ọ bịa n'ala mmadụ ọ nyụọ. Ihe asụsụ Igbo ga-abụ n'ọdịnihu 

dị ndị Igbo niile n'aka. 

